
PKR.nr. 14/2016 

 

NË EMËR TË POPULLIT 

 

 

GJYKATA THEMELORE NË GJILAN – Departamenti krime të rënda - Divizioni 

penal, si gjykatë penale e shkallës së parë, në trup gjykues të përbërë 

prej Aziz Shaqirit – kryetar i trupit gjykues, Veli Kryeziu dhe Naser Maliqi, që 

të dy anëtarë të trupit gjykues, me sekretaren juridike Kadrije Zymberi, në 

lëndën penale të akuzuarve : H.S. nga fshati ..., F.O. nga fshati ... dhe L.S. 

nga fshati ..., të cilët i mbrojnë sipas autorizimit F.N., Xh.Xh. dhe M.M. 

avokat nga ..., për shkak të veprës penale në bashkëkryerje falsifikimi i 

parasë nga neni 302 paragrafi 2 lidhur me nenin 31 të Kodit Penal të 

Republikës së Kosovës, (në tekstin e mëtutjeshëm KPRK-s), sipas aktakuzës  

PP.II. nr.348/2013 të datës 06. 01 të vitit 2014, të paraqitur nga ana e 

Prokurorisë Themelore në Gjilan, Departamenti për krime të rënda, të 

cilën e përfaqësoj prokurori i shtetit Arben Kadriu, pas mbajtjes së 

seancës së fundit të shqyrtimit gjyqësor, verbal dhe publik më datën 24 

nëntor të vitit 2016, mori dhe në prani të prokurorit të shtetit, të të 

akuzuarve por edhe të mbrojtësve të të akuzuarve, në të njëjtën ditë  

publikisht shpalli, 

 

 

A K T GJ Y K I M 
 

 

I. Të  akuzuarit: 

1.H.S. nga babai Xh. dhe e ëma H. – e lindur M., i lindur më ... në Gjilan, 

me vendbanim në fshatin ..., Komuna e ..., me gjendje të mesme 

ekonomike, shqiptar, shtetas i Republikës së Kosovës, i martuar baba i një 

fëmije, i pagjykuar dhe nuk zhvillohet procedurë tjetër kundër tij, nën 

masën e paraburgim prej datës 06.12 2013 – 13.03 2014,  

 

2.F.O. nga babai N. dhe e ëma M., e lindur L., i lindur më ... në ..., me 

vendbanim në fshatin ..., Komuna e ..., i papunësuar, i pamartuar, ka të 

kryer shkollën e mesme, i gjendjes së mesme ekonomike, shqiptar, shtetas i 

republikës së Kosovës, i pagjykuar dhe nuk zhvillohet procedurë tjetër 

penale kundër tij, nën masën e paraburgim prej datës 10.12 2013 -13.03 

2014, dhe 

3. L.S. nga babai Sh. dhe e ëma Xh., e lindur A., i lindur më ... në ..., me 

vendbanim në fshatin ..., punon si ndërtimtar, i pamartuar, i gjendjes së 

mesme ekonomike shqiptar, shtetas i Republikës së Kosovës, i pagjykuar 

dhe nuk zhvillohet procedurë tjetër penale kundër tij, nën masën e 

paraburgim prej datës 10.12 2013 e deri më 13.03 2014, 

 

J a n ë   f a j t o r ë 

 

Sepse me qëllim të përfitimit të kundërligjshëm pasuror, në bashkëveprim 

kanë futur në qarkullim paratë e falsifikuara si të vërteta, ashtu që i 

pandehuri F.O. i cili më parë kishte jetuar në Zvicrës dhe me datën 14.11 

2013 ishte dëbuar nga autoritetet zvicrane, në Kosovë kishte sjell 6 

bankënota nga 100 CHF të falsifikuara, pastaj e kishte ftuar në telefon të 

pandehurin L.S. dhe në marketin ... në Ferizaj, takohet me L.S. dhe H.S., me 

ç’rast të njëjtëve ua shet 6 bakënotat e falsifikuara për shumën prej 50 

Euro, ashtu që të pandehurit L. dhe H. të njëjtat bankënota edhe i vejnë 

në qarkullim edhe atë më datën 03.12 2013 rreth orës 21:30 minuta, në 

rrugën “ ... “ te tregu i devizave në Gjilan, ia japin 300 CHF të falsifikuara 

dëshmitarit – të dëmtuarit H.J. dhe nga i njëjti i marrin 240 Euro dhe pastaj 

më datën 06.12 2013 në të njëjtin vend i fusin në qarkullim edhe 200 CHF 

të falsifikuara ia japin ato dëshmitarit – të dëmtuarit A.A. dhe nga i njëjti 

marrin 160 Euro, mirëpo pasi që hetohen ikin nga vendi i ngjarjes, por falë 

bashkëpunimit të dëshmitarëve – të dëmtuarëve dhe punës operative të 

Policisë së Kosovës, të njëjtit identifikohen  dhe arrestohen,  

\ 

- duke kryer në bashkëkryerje veprën penale falsifikimi i parasë nga neni 

302 paragrafi 2 lidhur me nenin 31 të KPRK-s. 

 

Gjykata në bazë të dispozitave të cituara, nenit 4, 7, 21, 31, 41, 50, 53, 54, 

73, 75 paragrafi 1 nënparagrafi 1.2 dhe 1.3 të KPRK-s, nenit 233 dhe 365 të 

Kodit të procedurës penale ( KPP-s ) të akuzuarve  në fjalë,  

  

JU  SHQIPTON  

 

Secilit veç e veç dënime me burgim në kohëzgjatje prej katër ( 4 ) 

muajve, të cilat dënime secili veç e veç do të filloj t’i mbaj në afat prej 15 

ditëve nga dita e marrjes së ftesës nga organi kompetent gjyqësor, pas 

plotfuqishmërisë së këtij aktgjykimi, nën kërcënim të ekzekutimit të 

dhunshëm. 

 

Në kuptim të nenit 83 paragrafi 1 të KPRK-s, të akuzuarve në dënimet me 

burgim do të ju llogaritet koha e kaluar në paraburgim edhe atë : të 

akuzuarit H.S. periudha nga data 07.12. 2013 – 13.03. 2014, ndërsa secilit 

prej të akuzuarve F.S. dhe L.S. periudha kohore prej datës 10.12 2013 e 

gjer më 13.03 2014. 

 

Në kuptim të nenit 69 lidhur me nenin 302 paragrafi 6 të KPRK-s ndaj të 

akuzuarve shqiptohet edhe dënimi plotësues duke u konfiskuar pesë 

kartëmonedha prej nga 100 CHF të gjitha me numër serik të njëjtë ..., të 

cilat pas plotfuqishmërisë së këtij aktgjykimi përmes komisionit kompetent 

duhet të shkatërrohen duke u konstatuar me procesverbal. 

 

II. DETYROHEN të akuzuarit në fjalë secili veç e veç që Këshillit Gjyqësor të 

Republikës së Kosovës në emër të paushallit gjyqësor t’ia paguajnë 

shumat prej nga 50 Euro, edhe atë në afat prej 15 ditëve nga dita e 

plotfuqishmërisë së këtij aktgjykimi, nën kërcënim të përmbarimit të 

dhunshëm. 

 

A r s y e t i m 

 

Organi kompetent i ndjekjes penale kundër të akuzuarve në fjalë ka 

paraqitur aktakuzën lëndore,  për shkak të dyshimit të bazuar se të njëjtit 

në bashkëkryerje kanë kryer veprën penale lëndore. 

 

Kryetari i trupit gjykues pasi që në seancë fillestar kanë vendosur gjyqtari 

tjetër me vendimet përkatëse, lëndët e të cilit i ka pranuar në punë për 

shkak të shkuarjes në pension, pas pranimit të lëndës penale pa shtyrje ka 

caktuar shqyrtimin gjyqësor duke i ftuar palët si dhe të dëmtuarit, e me 

kërkesën e palëve dhe mbrojtësve seanca është shtyer për datën 24 

nëntor të vitit 2016 me fillim në ora 13,00 në të cilën nuk janë paraqitur të 

dëmtuarit e të cilët nuk kanë paraqitur kërkesa pasurore juridike, bile njëri 

prej tyre ka deklaruar se është kompensuar. 

 

Pas dorëzimit të marrëveshjeve mbi pranimin e fajësisë së bashku me 

aktet shkresore përkatëse të cilat janë vendosur në shkresa të lëndës duke 

u aprovuar paraprakisht të njëjtat. 

 

Prokurori i shtetit gjatë fjalës përfundimtare ka mbetur në tërësi pranë 

akuzës ndaj të akuzuarve në fjalë, duke i propozuar gjykatës që përkitazi 

me të akuzuarit ta aprovoj dënimin e propozuar si në marrëveshjet e 

arritura duke i marrë parasysh të gjitha rrethanat lehtësuese dhe 

rënduese. 

Të akuzuarit secili veç e veç së bashku me mbrojtësit e tyre Av. F.N., av. 

Xh.Xh. si dhe Av. M.M. kanë deklaruar se në prani të tyre kanë arritur 

marrëveshjen mbi pranimin e fajësisë dhe se mbeten në tërësi pranë 

marrëveshjeve të tilla, sepse të njëjtat janë lidhur konform dispozitave 

ligjore dhe me vullnetin e tyre në kuptim të nenit 233 të KPP-s. 

Mbrojtësit e tyre kanë deklaruar se sipas dispozitave ligjore përkatëse janë 

arritur marrëveshjet mbi pranimin e fajësisë. 

 

Gjykata ka konstatuar se janë plotësuar kushtet ligjore lidhur me 

marrëveshjet lëndore të lidhur mes palëve përkitazi me dy të akuzuarit në 

fjalë, andaj edhe në kuptim të nenit 73, 74 dhe 75 paragrafi 1 

nënparagrafi 1.2 dhe 1.3 të KPRK-s si dhe nenit 233 të KPP-s gjykata të 

njëjtëve ju ka shqiptuar dënimet me si në dispozitiv, me bindje se me të 

njëjtat do të arrihet qëllimi i plotë i dënimit në kuptim të nenit 41 të KPRK-s. 

Pas shpallës së aktgjykimit pasi që palët janë njoftuar për të drejtën në 

ankesë shprehimisht kanë hequr dorë nga e drejta në ankesë, andaj edhe 

është konstatuar se aktgjykimi është bërë i plotfuqishëm më 24 nëntor të 

vitit 2016  në kuptim të nenit 485 paragrafi 2 të KPP-s. 

Gjykata lidhur me shpenzimet e procedurës penale përkitazi me 

paushallin gjyqësor vendosi në kuptim të nenit 450 lidhur me nenin 453 të 

KPP. 

Lidhur me kërkesat pasurore juridike nuk ka vendosur pasi që të njëjta nuk i 

kanë paraqitur të dëmtuarit bile njëri prej të dëmtuarëve ka deklaruar si 

në shkresa të lëndës se dëmi i është kompensuar e ky është M.S.. Vlen të 

theksohet se sipas dispozitave të procedurës kontestimnore e drejta e 

kompensimit të dëmit nga pala e dëmtuar mund të realizohet në kontest 

civil. 

 

Nga të cekurat e më lartë, në kuptim të nenit 233, 326 paragrafi 4  dhe 

nenit 365 të KPP është vendosur si në dispozitiv të këtij aktgjykimi. 

 

 

GJYKATA THEMELORE NË GJILAN- Departamenti për krime të rënda 

Divizioni Penal PKR.nr. 14/2016, më dt.24 nëntor të vitit  2016 

 

Sekretarja juridike,                                             Kryetari i trupit gjykues, 

Kadrije Zymberi                                   Aziz Shaqiri, d.v. 

 

 

 
Udhëzim për mjetin juridik: Kundër këtij aktgjykimi mund të paraqitet ankesë në Gjykatën 

e Apelit  në Prishtinë – Departamenti i Përgjithshëm, në afat prej pesëmbëdhjetë ( 15 ) 

ditëve nga dita e pranimit të ekzemplarit të këtij aktgjykimi. Ankesa në kopje të 

mjaftueshme  dorëzohet përmes kësaj Gjykate.  

 

VËREJTJE: Pasi që palët kanë heqë dorë nga e drejta në ankesë shprehimisht në 

procesverbal, aktgjykimi lëndor bëhet i plotfuqishëm më datën 24 nëntor  të vitit 2016. 

  
 


